
Ներածություն 
 

2004թ.-ին  Հայաստանի Հանրապետության կողմից վավերացված  Եվրոպական 
տարածաշրջանում  բարձրագույն կրթությանը վերաբերող որակավորումների Լիսաբոնի 
կոնվենցիայի  և 2005թ.-ի Բերգենի կոմյունիկեի ստորագրումը  պաշտոնապես 
հաստատեց  մեր երկրում սկսված բարձրագույն կրթական բարեփոխուների   
եվրոպական ինտեգրման ուղղվածությունը:   

Լիսաբոնի ճանաչման կոնվենցիան միջազգային  օրենք է, որը նաև Բոլոնիայի 
գործընթացը կարգավորող  միակ օրենսդրական  փաստաթուղթն է:  Կոնվենցիաի  IV.9 
դրույթը նախատեսում է Տրանսազգային կրթության զարգացումը:  2001թ. հունիսի 6-ին 
Լիսաբոնի կոնվենցիայի  միջկառավարական կոմիտեն վավերացրեց “Տրանսազգային 
կրթության տրամադրման գործելակերպի կանոնները”:    Այսպիսի կրթությունը  
մեծապես խթանում է ակադեմիական շարժունությունը, որը համարվում է Բոլոնիայի 
գործընթացի  առաջնայնություններից  մեկը: 

 
Տրանսազգային կրթություն հասկացությունը. Այստեղ բերված է տրանսազգային 

կրթության  այն սահմանումը , որ  տրվել է ՅՈՒՆԵՍԿՕ-ի և Եվրախորհրդի կողմից  
մշակված “Տրանսազգային կրթության տրամադրման գործելակերպի կանոնները”   
(Ռիգա,  06.06.2001) իրավական փաստաթղթի մեջ:   ''Տրանսազգային կրթություն 
հասկացությունը  (ՏԱԿ)  վերաբերում է բարձրագույն կրթության ուսումնական 
ծրագրերի կամ կրթական ծառայությունների բոլոր այն տեսակներին, երբ ուսանողները 
գտնվում են շնորհող հաստատության գտնվելու վայրից տարբեր երկրում: Նման 
ծրագրերը կարող են պատկանել ոչ թե այն երկրի կրթական համակարգին, որտեղ 
գործում է շնորհող հաստատությունը, այլ մեկ այլ երկրի կրթական համակարգին, 
ինչպես նաև կարող են գործել անկախ որևէ ազգային կրթական համակարգից'':  

Տրանսազգային կրթությունը նոր երևույթ չէ, այլ աշխարհում ընթացող 
գլոբալիզացիայի և տեխնոլոգիական  նորարարությունների արդյունք, որը  նաև իր 
ազդեցությունն ունի  կրթության շուկայնացման, շարունակական կրթության, 
սպառողների իրավունքների պաշտպանության,  որակավորումների արդար և 
թափանցիկ  ճանաչման և կրթության որակի վրա:   

Գոյություն ունեն տրանսազգային կրթություն տրամադրող հաստատությունների  
մի շարք տարատեսակներ`  համալիր ձեռնարկատիրական հաստատություններ 
(ֆրանչայզինգ),   ծրագրային տեղաբաշխումներ (արտիկուլիացիաներ), մասնաճյուղեր, 
մեծ կորպորացիաներ,  միջազգային,  օֆշոր, վիրտուալ և հեռավար  ուսուցման 
հաստատություններ: 

 
 Տրանսազգային կրթության հիմնական  խնդիրներից է միջազգային օրենսդրական 
շրջանակի   բացակայությունը,   որը հնարավորություն կտար  ներդաշնակեցնել տարբեր 
երկրների կրթական համակարգերը:  Մի կողմից դա  առաջացնում է դժվարություններ 
որակավորումների ճանաչման  գործընթացում,   բայց մյուս կողմից փաստում է  
յուրաքանչյուր երկրի կրթական համակարգի անկախությունը և  հանդիսանում ազգային 
ինքնության գրավական:  

Տրանսազգային կրթությունը ենթադրում է մշակութային, լեզվական, իրավական 
ինչպես նաև ազգային  սահմանների անցում: Եվ քանի որ տարբեր համակարգերին 
հարմարվելը  դյուրին չէ, ապա  ճանաչված  ազգային համալսարանները  հիմնականում  
նպատակահարմար չեն գտնում  արտահանել իրենց կրթական ծրագրերը  այլ երկրներ:    

Մինչդեռ չճանաչված և կեղծ  կրթական հաստատությունները  (հայտնի որպես “դիպլոմ 
արտադրող”) կարող են ծավալել իրենց գործունեությունը միաժամանակ մի քանի 
տարբեր կրթական միջավայրերում: 

Մյուս կարևոր խնդիրն է փաստել ուսանողներին, որ  տրանսազգային 
հաստատության կողմից իրականացվող կրթական ծրագրերը  համապատասխանում են  
որակի ընդունված չափանիշներին և շնորհվող որակավորումները  ճանաչվում են:  
Սովորաբար կրթական ծրագրերի որակին հետևում է արտահանող մայր  բուհը:   
Սակայն  միջազգային  փորձը փաստում է, որ դա բավարար չէ:   Անհրաժեշտ է, որ 
տեղական ազգային որակի հավաստման գործակալությունը նույնպես վերահսկի 
կրթական գործընթացը: 

Իրադրությունը Հայաստանում. 90-ականների վերջերին, տրանսազգային 
կրթություն տրամադրողները, ճանաչելով Հայաստանում տեղի ունեցող սոցիալ-
տնտեսական բարեփոխումները,  մասնավորապես   բարձրագույն կրթության  ոլորտում 
դրանց ընձեռած  բազմաթիվ հնարավորությունները,  սկսեցին համագործակցել  
պետական և մասնավոր բուհերի հետ, ինչպես նաև ինքնուրույն առաջարկել  կրթական 
ծրագրեր:  Մինչ այդ  գործող քաղաքական կարգերը խիստ  կարգավորում էին  
բարձրագույն կրթությունը, և միայն պետական բուհերն իրավունք ունեին տրամադրել   
բարձրագույն կրթություն:  Այսօր Հայաստանում այս կամ այն ձևով գործում են 
տրանսազգային կրթություն տրամադրողներ` պետական և ոչ պետական 
(հավատարմագրված կամ ոչ) օտարերկրյա բուհերի մասնաճյուղեր,  ներկայացուցիչներ 
և այլն:  

Այսօր  Հայաստանում    արդեն գործում են  տասնհինգից ավելի    տրանսազգային 
կրթական հաստատություններ:   2008թ. ՏԱԿ  հաստատություններում  սովորում էր  մոտ   
8000 ուսանող, որը  կազմում էր   ընդհանուր ուսանողների  թվի շուրջ 7%: 
Հաստատությունների մի մասը  ռուսական  և  ուկրաինական բուհերի մասնաճյուղեր են 
և ստեղծվել են երկրների միջև գործող միջկառավարական պայմանագրերի 
շրջանակներում:  Գործում են  մի քանի միջազգային համալսարաններ, որոնք ունեն 
պետական մասնակցություն` Հայաստանի ամերիկյան համալսարանը, Սլավոնական 
համալսարանը  և   այլն:  Ինչպես նաև  կրթական հաստատություններ, որոնց  
կարգավիճակն անորոշ է: Հայաստանում գործող տրանսազգային   հաստատությունները  
հիմնականում  առաջարկում են  կրթական  ծրագրեր բակալավրի, դիպլոմավորված 
մասնագետի և մագիստրոսի  աստիճանների համար: Ուսումն  այդպիսի 
հաստատություններում  միայն վճարովի է, և  վարձավճարները   սովորաբար 
գերազանցում են տեղական բուհերի վճարները:  

Այսպիսով, 2008թ.-ի ընթացքում կատարվել է  ուսումնասիրություն, որի նպատակն 
է ներկայացնել  առավել  համապարփակ տեղեկատվություն  Հայաստանում 
տրանսազգային կրթության  իրավիճակի, զարգացման միտումների, խնդիրների  և 
որակավորումների ճանաչման  հարցերի վերաբերյալ. մասնավորապես` հետազոտել 
գործող իրավական դաշտը, օտարերկրյա բուհերի մասնաճյուղերի և 
ներկայացուցչությունների գործունեությունը, դրանց համապատասխանությունը 
ընդունող և շնորհող երկրների օրենսդրություններին, պարզել տրանսազգային 
կրթության ճանաչման մեխանիզմների ներդրման անհրաժեշտությունը:  

Մեթոդաբանությունը 
 

Հայաստանում գործող օտարերկյա բուհերի մասնաճյուղերի գործունեության 
վերաբերյալ ուսումնասիրության համար ԱՓՇԱՏԿ-ը իրականացրել է հետևյալ 
միջոցառումները:  Ընտրվել են Հայաստանում գործող արտասահմանյան բուհերի  
մասնաճյուղերը (5 ռուսաստանյան  և  1 ուկրաինական  բուհի մասնաճյուղեր, 1 
ռուսական բուհի ներկայացուցիչ, որոնց ցուցակը տրամադրվել էր ՀՀ “Լիցենզավորման և 
հավատարմագրման ծառայություն” գործակալության կողմից), ինչպես նաև 
բրիտանական Քավենդիշ և եվրոպական Կառոլուս Մագնուս համալսարանների 
հայաստանյան ներկայացուցիչները( Հավելված 1):  Այս բուհերի ղեկավար կազմերի 
ներկայացուցիչների հետ անց են կացվել հարցազրույցներ ըստ  գրասենյակի  կողմից 
մշակված հարցաշարի (Հավելված 2) : 

Մասնաճյուղերի վերաբերյալ առավել համապարփակ տեղեկատվություն 
ստանալու համար լրացուցիչ օգտվել ենք դրանց տեղեկատվական գրքույկներից և  
կայքերից:  Լրացուցիչ տեղեկատվության համար օգտվել ենք նաև ՀՀ “Լիցենզավորման և 
հավատարմագրման ծառայություն” գործակալության տրամադրած տեղեկանքներից: 
 
Արդյունքները 

 
Հայաստանում գործում են մեծ մասամբ ռուսական բուհերի մասնաճյուղերը, ինչը 

բնական է, հաշվի առնելով երկու պետությունների քաղաքական-տնտեսական և 
մշակութային կապերը: Ուսումնասիրության ընթացքում հետազոտված բուհերից վեցը 
(հինգ ռուսական և մեկ ուկրաինական)  հանդիսանում են մասնաճյուղեր, ունեն ՀՀ ԿԳՆ 
լիցենզիա, բայց իրավաբանական  անձ չեն:   Մնացած երեքը հանդիսանում են 
համապատասխան  օտարերկրյա բուհերի ներկայացուցիչներ և ունեն ՍՊԸ-ի  
կարգավիճակ1: Ռուսական և ուկրաինական մասնաճյուղերն իրենց գործունեությունը 
սկսել են միջկառավարական համաձայնագրերով, իսկ oտարերկրյա բուհերի  
ներկայացուցիչները` համապատասխան պայմանագիր կնքելով մայր բուհի հետ : 
 Սանկտ-Պետերբուրգի արտաքին տնտեսական կապերի, տնտեսագիտության և 
իրավունքի ինստիտուտի, Մոսկվայի ժամանակակից հումանիտար ակադեմիայի 
(ՌԱՍԳԻ-ի ներկայացուցիչ Հայաստանում) և Մոսկվայի ձեռներեցության միջազգային 
ակադեմիայի մասնաճյուղերը հիմնադրվել են 1995-1996թ-ին, Կառոլուս Մագնուս և 
Քավենդիշ համալսարանները` 2006-2007թթ.-ին, մնացած բուհերը իրենց 
գործունեությունը սկսել են 2001-2002թթ.-ին:  Բոլոր բուհերի քաղաքականությունը  
ուղղված է  արդի կրթական  ծրագրերի, նորարարությունների, տեխնոլոգիաների  
ներմուծմանը, որակյալ կրթական ծառայությունների տրամադրմանը:  

Հետազոտված մասնաճյուղերում կրթական ծրագրերը գրեթե ամբողջությամբ 
տրամադրվում են մայր բուհերի կողմից: Օրինակ ռուսական բուհերի մասնաճյուղերը 
պարտավոր են ուսուցումն իրականացնել մայր բուհի հաստատված ծրագրերով: Բոլոր 
դեպքերում կրթական ծրագրերը պարտավոր են  ընդգրկել հայոց լեզու և հայոց 

                                                 
1 Որոնցից սակայն, լիցենզիա  ունեն միայն Քավենդիշ համալսարանը և Մոսկվայի ժամանակակից 
հումանիտար ակադեմիայի հայաստանյան ներկայացուցիչը, իսկ Կառոլուս Մագնուսը առայժմ չունի ՀՀ 
ԿԳՆ համապատասխան լիցենզիան, նշյալ համալսարանը նաև չի հանդիսանում իրավաբանական անձ: 
Չունենալով հայկական լիցենզիա և չհանդիսանալով իրավաբանական անձ` Կառոլուս Մագնուս 
համալսարանի փաստացի կարգավիճակը մնում է անորոշ:   

պատմություն առարկաները2: Մասնաճյուղերն իրավունք ունեն նաև տեղայնացնելու 
որոշ առարկաներ` համապատասխանեցնելով դրանք հայկական իրողությունների կամ 
շուկայի պահանջներին:    Կրթական ծրագրերը ուսումնական պլանների հետ միասին 
հաստատվում են ՌԴ կրթության նախարարություն  կողմից:  Այնուհետև ՀՀ ԿԳՆ  իր 
հերթին պետք է հաստատի դրանք` ուշադրություն դարձնելով տեղական առարկայական  
պահանջների առկայությանը:   Օտարերկրյա բուհերի մասնաճյուղերը 
հավատարմագրվում են  մայր բուհի կազմում` հինգ տարի ժամկետով, մինչդեռ 
Հայաստանում կրթական գործունեություն ծավալելու լիցենզիան տրվում է անժամկետ` 
ի տարբերություն ՌԴ-ի, որտեղ լիցենզիան  ևս տրվում է հինգ տարով:3  

 Ակադեմիական ծանրաբեռնվածությունը բոլոր մասնաճյուղերում գրեթե նույնն է 
ինչ մայր բուհերինը (բացառությամբ տարածաշրջանային պահանջներով 
պայմանավորված հայոց լեզու և պատմություն առարկաների): Մասնաճյուղերում 
ուսուցումը որպես կանոն երկլեզու է` հայերեն և ռուսերեն և/կամ անգլերեն: 
Ուսումնասիրված   բուհերում   կրեդիտային համակարգը ներդրված չէ, գործում են 
գնահատման տարբեր համակարգեր:   
      Ինչ վերաբերում է շնորհվող որակավորումներին/աստիճաններին, ապա ԱՊՀ 
երկրների բուհերի մասնաճյուղերը շնորհում են մայր բուհի դիպլոմը ( հավելված 3), 
որտեղ  սակայն նշված չէ Երևանյան մասնաճյուղը, ուսուցման լեզուն  կամ վայրը:    
Միայն դիպլոմի ներդիրում  նշված հայոց լեզու/հայոց պատմություն առարկաների  
առկայությունից (եթե դրանք ընդգրկվել են կրթական ծրագրում)  կարելի է ենթադրել, որ 
ուսանողները ավարտել են  հայկական մասնաճյուղը:  Հակառակ դեպքում ստացվում է, 
որ ուսանողն ավարտել է մայր բուհը:     Մյուս բուհերը շնորհում են իրենց կամ մայր 
բուհի կողմից մշակված  դիպլոմը:   Հետաքրքիր է նաև, որ  Ռուս-
Հայկական(սլավոնական)  պետական  և Հայաստանում ֆրանսիական 
համալսարանները շնորհում են  միաժամանակ երկու դիպլոմ` (հավելված  4) հայկական 
և տվյալ երկրի պետական նմուշի դիպլոմներ:   Տվյալ փաստը  հաճախակի 
մեկնաբանվում է որպես երկու տարբեր երկրների  բուհերի կողմից շնորհված 
որակավորումների առկայություն: Ճանաչման տեսակետից  դա անընդունելի 
փորձառություն է և կարիք ունի կարգավորման:     
 
Վերլուծություն 
 
Լիսաբոնի կոնվենցիայի “Տրասնազգային կրթության տրամադրման գործելակերպի 
կանոնները” ընդհանուր առմամբ սահմանում են տրանսազգային կրթության 
ընթացակարգերը, և  գործնականում որակավորումների ճանաչման խնդիրների 
համընդհանուր համաձայնեցված լուծում գտնելու անհրաժեշտությունը:  Արված 
անդրանիկ հետազոտությունը ցույց տվեց, որ ուսումնասիրված բուհերը մեծ մասամբ  
ծանոթ չեն  տվյալ իրավական  փաստաթղթին, իսկ դրա մասին տեղյակ լինելն էլ որևէ 
կերպ չի ազդում նրանց գործունեության վրա:  Նշյալ բուհերը առաջնորդվում են 
հիմնականում շնորհող երկրի և  Հայաստանի օրենսդրությամբ, մասնավորապես “ԱՊՀ 
մասնակից պետություններում բարձրագույն ուսումնական հաստատությունների 

                                                 
2 Հաշվի առնելով Հայաստանի` սեյսմիկ վտանգավոր գոտում գտնվելու փաստը, Քաղաքացիական 
պաշտպանություն առարկան նույնպես ընդգրկվում է կրթական ծրագրերի ցանկում, թեև ոչ պարտադիր 
կերպով: 
3 Մայր բուհի ծրագրերն ամբողջությամբ իրականացնելու դեպքում ռուսական բուհի մասնաճյուղը 
հավատարմագրումը պետք է անցնի  ինքնուրույն: 

մասնաճյուղերի ստեղծման և գործարկման մասին” 2001 թվականի սեպտեմբերի 28-ին 
Մոսկվայում ստորագրված համաձայնագրով սահմանված կարգով: Այսպիսով կարելի է 
փաստել, որ Հայաստանի կողմից վավերացված Տրանսազգային կոնվենցիան որևէ ձևով 
չի կարգավորում մեր երկրում արտասահմանյան բուհերի մասնաճյուղերի կամ 
ներկայացուցչությունների գործունեությունը և նրանց կողմից տրամադրվող կրթության 
որակ: 
  Հարկ է նշել, որ ուսումնասիրված տրանսազգային կրթության 
հաստատությունները, ներառյալ մասնաճյուղերը, օժտված են  ինքնուրույնության 
բավականին բարձր աստիճանով` ուսանողների ընդունելության, ուսման ընթացքի, 
հաճախ նաև ավարտական քննությունների կազմակերպման,  պրոֆեսորա-
դասախոսական կազմի ընտրության և ընթացիկ տեխնիկական, նյութական 
գործունեության հետ կապված այլ կարևոր հարցերում:   Փաստորեն նրանք, գործելով ՀՀ 
տարածքում, չեն պատկանում  նրա կրթական համակարգին և  ՀՀ գործադիր կամ 
պետական այլ մարմինները չունեն  անհրաժեշտ լծակներ վերահսկելու այդ բուհերում 
իրականացվող կրթական գործունեությունը:  Ավելին, Հայաստանում գործող մի շարք 
մասնաճյուղերի պարագայում, նույնիսկ չեն գործում մայր բուհի կողմից վերահսկման 
հստակ, կանոնակարգված ընթացակարգեր: 
 Այսպիսով, բավականին խնդրահարույց է Հայաստանում գործող և մայր բուհի 
տրամադրած կրթության որակի տարբերության հարցը:  Թեև կրթական ծրագրերը 
տրամադրվում  են մայր բուհի կողմից, ուսումնական տարիներ տևող գործընթացն այլ 
միջավայրում, պրոֆեսորա-դասախոսական տարբեր կազմը և շենքային, նյութա-
տեխնիկական տարբերությունները գրեթե անխուսափելի են դարձնում նշյալ 
տարբերությունների առկայությունը:  Հետևաբար , կրթական ծրագրերը տեղափոխելիս 
փոխվում է կրթության որակը:  Տրանսազգային կրթության այս առանցքային  խնդիրը 
արդիական է բոլոր երկրների համար:   Թեև օբյեկտիվորեն հնարավոր չէ վերացնել  
որակի տարբերություները, բայց կարելի է  մշակել որակի վերահսկման ընթացակարգեր: 
 
Առաջարկություններ  
 
Անկախ այն բանից  թե ինչպիսին է վերաբերմունքը  տրանսազգային կրթությանը , պետք 
է ընդունել , որ այն  ժամանակավոր երևույթ չէ, և հավանաբար ապագայում ավելի 
կզարգանա` պահպանելով իր արժեքը:   Տրանսազգային կրթութունը ունի   և դրական  և 
բացասական ազդեցություն  ազգային կրթական չափորոշիչների, ազգային  
համալսարանների  և նրանց ակադեմիական անկախության, ինչպես նաև սպառողի և 
ազգային մշակույթի անկախության  վրա:   Այն ունի դրական  ազդեցություն 
ուսանողների ընտրության ընդլայնման և ազգային կրթական համակարգի 
մրցունակության բարձրացման հարցերում:  
 
Կարևոր է նշել, որ արված հետազոտությունն առաջին փորձն է ուսումնասիրելու 
տրանսազգային կրթության ոլորտը  Հայաստանում, բայց այն  իրականացվել է 
սահմանափակումներով:  Մասնավորապես հետազոտվել են պաշտոնական  
մասնաճյուղերը: Ուսումնասիրությունը չի ներառել միջազգային համալսարանները  և մի 
շարք համալսարաններ, որանց մասին տեղեկություններ կարելի է գտնել միայն  
զանգվածային լրատվամիջոցների գովազդներից (հավելված 5):  

Ելնելով ուսումնասիրության  վերը նշված արդյունքներից`  հարկ ենք համարում 
ներկայացնել  որոշ առաջարկություններ  Հայաստանում տրանսազգային կրթության 
վերաբերյալ`   
 

  Բարելավել պոտենցիալ ուսանողներին  տրամադրվող  տեղեկատվությունը  ՀՀ-
ում գործող տրանսազգային կրթական հաստատությունների վերաբերյալ:  
Տեղեկատվությունը պետք է ներառի մանրամասներ  բուհի  կարգավիճակի և նրա 
հավատարմագրման, կրթական ծրագրի ճանաչման (ազգային և միջազգային 
մակարդակում), շնորհվող որակավորումների ակադեմիական և մասնագիտական 
իրավունքների վերաբերյալ:  

 
 Տրանսազգային կրթական հաստատությունների   և նրանց կողմից առաջարկվող 
ծրագրերի որակի հավաստումը պետք է լինի նաև Ազգային որակի հավաստման 
գործակալության պատասխանատվությունը:  Տեղեկությունները  
հավատարմագրված  և ոչ հավատարմագրված բուհերի մասին պիտք է լինեն  
մատչելի հասարակայնությանը:   Այսպիսի տեղեկությունները  կխաթարեն  կեղծ 
համալսարանների և “դիպլոմ արտադրող” հաստատությունների 
գործունեությունը:   

 
 Անհրաժեշտ է շարունակել ուսումնասիրությունը` ընդգրկելով տրանսազգային 
կրթություն տրամադրող բոլոր հաստատությունները` գնահատելու կրթության 
այս  ձևի իրական մեծությունը և բնույթը, ուսանողների թիվը և ուսումնասիրելու 
որակի և ճանաչման խնդիրները:      

 
 Անհրաժեշտ է ազգային կրթական օրենսդրությունը համապատասխանեցնել 
Լիսաբոնի Ճանաչման կոնվենցիային`  մշակել ազգային կանոնակարգեր 
տրանսազգային կրթության տրամադրման և վերահսկման  համար, վերանայել 
լիզենզիայի տրամադրման ժամկետներն որպես վերահսկման գործիք:  


